
Kuniko vive nun centro de rehabilitación para traballadoras sexuais. Como parte 
do proceso de reinserción na sociedade, concédenlle a liberdade, condicionada 
ao mantemento do seu traballo nunha fábrica. Cando o seu pasado é descuberto, 
Kuniko terá que enfrontarse aos prexuízos e a hipocresía da sociedade.

Xapón ilegaliza a prostitución en 1956. Kinuyo Tanaka analiza en A noite das mulleres 
as consecuencias da aplicación desta lei ao tempo que pon de manifesto a dobre 
moral da sociedade, que condena a prostitución ao tempo que a alimenta.

SEIS RETRATOS, UNHA MIRADA

Fronte ao que se puidese pensar, Tanaka Kinuyo non foi a primeira directora do 
Xapón: o mérito correspóndelle a Sakane Tazuko, quen dirixiu, en 1936, Hat-
susugata, o seu único filme de ficción, hoxe perdido. Ademais, realizou diversos 
documentais de propaganda bélica; un deles chegou ata os nosos días. Sakane e 
Tanaka: dúas voces femininas que se erguen nunha industria dominada por ho-
mes, o que as fixo ser vistas coma arribistas ou intrusas nun mundo e nun oficio 
que non lles correspondía.

Culminando unha dilatada traxectoria como actriz, Tanaka amoreou talento e 
coraxe, indispensables para superar o teito de cristal que paira sobre as mulleres 
nunha cultura e nunha cinematografía eminentemente patriarcal. E fíxoo, ade-
mais, nunhas datas moi temperás. A reivindicación do seu talento como cineasta 
corre en paralelo coa reivindicación do empoderamento feminino e da igualdade 
de oportunidades que se esixe nun país e nunha cinematografía sexistas e domi-
nadas polos prexuízos de xénero.

A súa carreira como cineasta coincide coa doutra actriz que tamén se pasou á di-
rección, nun ambiente moi distinto: a anglo-americana Ida Lupino, quen chegou 
a dirixir seis notables longametraxes entre 1949 e 1966. Precisamente, foi tras 
unha viaxe reveladora a Hollywood a principios dos 50, onde se cruzou con Bette 
Davis —non con Lupino—, cando Tanaka Kinuyo dirixiu o seu primeiro filme. 
Corría o ano 1953, cumplira 43 anos. 

Lonxe de seguir unha formación profesional ao uso, Tanaka instruíuse como ci-
neasta desde os mesmos estudios, observando e aprendendo dos excelentes pro-
fesionais cos que traballou como actriz. Algúns nomes imprescindibles apoiaron a 
súa promoción como cineasta: Naruse favoreceu a súa formación ao tomala como 
axudante en Irmán e irmá (1953). Kinoshita facilitoulle o guión do seu primeiro 
filme: Carta de amor, 1953. E Ozu cedeulle o guión da súa seguinte longametraxe, 
A lúa ascendeu (1955), ante a imposibilidade de poder dirixila el persoalmente. 
Outros, coma Mizoguchi, con quen realizou algunha das súas mellores interpre-
tacións, desdeñárona e chegaron a romper profesionalmete con ela. 

A súa filmografía como realizadora consta de só seis longametraxes. Abondas, con 
todo, para asegurarlle unha posición destacada dentro da cinematografía xapone-
sa, e para upala como a muller cineasta máis prolífica do século xx no seu país.

A NOITE DAS MULLERES 

A noite das mulleres baséase nunha novela de Yana Masako e ten como guionista 
a Tanaka Sumie. A protagonista, Kuniko, é unha traballadora sexual que quere 
deixar a prostitución. É importante o contexto histórico, xa que Xapón ilegaliza 
a prostitución en 1956. Obviamente, non se erradicou, senón que pasou a seguir 
operando de maneira ilegal. Resulta interesante que unha vez que se aproba a 
lei, a prostitución, que ocupara titulares en todos os medios, desaparece practi-
camente da opinión pública. O Fujin KŌron, que é a revista máis representativa 
do movemento antiprostitución, en 1955, un ano antes de aprobarse a lei, publica 
doce reportaxes bastante extensas e, en cambio, en toda a década dos 60 publica 
só cinco artigos.

O filme, de 1961, é moi importante como reflexión sobre a comercialización do 
sexo en xeral, pero tamén sobre a efectividade da lei e a dobre moral da sociedade 
que condena a prostitución ao tempo que a alimenta. É tamén bastante crítico 
cos medios de comunicación e cos grupos antiprostitución, que normalmente 
tiñan bastantes prexuízos moralistas e de clase cando trataban coas traballadoras 
sexuais.

Se unha muller era detida baixo esta lei, pasaba a un centro de reinserción onde 
supostamente se lle ensinaba un oficio e se lle axudaba a comezar outra vida. 
Moitos destes centros eran xestionados voluntariamente por organizacións de 
mulleres ou organizacións cristiás. O filme retrata de maneira moi interesante 
as relacións entre mulleres nestes centros e tamén noutros ambientes femininos, 
como as fábricas, que tiñan dormitorios. Fala de temas tabú, como as relacións 
emocionais e sexuais que se xeran entre mulleres; tamén da violencia, dos xogos 
de poder.

A visión de Tanaka resulta moi diferente da que logo atoparemos nesta mesma 
década a mans de directores transgresores como Shima Nagisa ou Suzuki Seijun, 
porque Tanaka consegue que o corpo feminino non sexa un obxecto de espectá-
culo morboso ou erótico nestas escenas.

É tamén interesante o feito de que, ao final, a historia resalta sobre todo a deter-
minación e o empoderamento de Kuniko buscando unha nova vida por si mesma, 
sen apoiarse en ninguén e en ningunha institución.

Recollido de Santos A. (2019). Tanaka Kinuyo. Cine, género e identidad nacional. Mirai. Estudios Japoneses, 3, 233-
239. Tradución ao galego: Cineclube Pontevedra.

Recollido dunha conferencia en liña sobre a obra de Tanaka impartida por Irene González López e dispoñible 
en youtube.com/watch?v=A4K405U_f6o. Transcrición e tradución ao galego: Cineclube Pontevedra.


